
Ushbu to‗plamda ―Zamonaviy ta‘lim tizimini rivojlantirish va unga qaratilgan 

kreativ g‗oyalar, takliflar va yechimlar‖ mavzusidagi 1-sonli Respublika ilmiy-amaliy 

on-line konferensiyasiga kelib tushgan tezis va maqolalar o‗rin olgan.  

Mazkur  ilmiy-amaliy  on-line  konferensiyada  zamonaviy ta‘lim tizimini 

rivojlantirish jarayonida  innovatsion  ta‘lim texnologiyalarini joriy etish  va  

loyihalashtirish,  integratsion  ta‘limni  rivojlantirishda yo‗nalishlar  bo‗yicha  kreativ 

g‗oyalar, takliflar va yechimlarni  amalga oshirish  maqsad qilib olingan.  Mazkur 

Respublika ilmiy-amaliy on-line konferensiya materiallaridan OTM professor-

o‗qituvchilari, akademik litsey va kasb-hunar kollejlari va umumta‘lim  maktab  

o‗qituvchilari,  mustaqil  tadqiqotchilar,  magistrantlar, ilmiy xodimlar, iqtidorli 

talabalar hamda shu sohada ilmiy ish olib borayotgan  tadqiqotchilar foydalaishlari 

mumkin. 

SO„Z BOSHI 

Dunyoda sifatli ta‘lim olish shaxsning jamiyatda o‗z o‗rnini topishida muhim 

xususiyatlaridan biri hisoblanadi. Jumladan, 2030 yilgacha qabul qilingan Umumjahon ta‘lim 

Kontseptsiyasida ―butun hayot davomida sifatli ta‘lim olishga imkoniyat yaratish‖ g‗oyasi ta‘lim 

oluvchilarning zamonaviy sharoitlarda sifatli ta‘lim olishlari, ta‘lim oluvchilarning hayotiy 

kompetentsiyalarini egallashi, kreativ (ijodiy) tafakkurini rivojlantirishga alohida e‘tibor qaratilgan. 

Jahon tajribalarga asosan bir qancha rivojlangan mamlakatlarning nufuzli ilmiy-tadqiqot 

markazlarida ta‘lim jarayonini zamonaviy sharoitlarda sifatli amalga oshirishning ilmiy asoslangan 

ilmiy, nazariy, metodik tizimini yaratish borasida salmoqli amaliy natijalarga erishilgan. Shunga 

ko‗ra, ta‘lim oluvchilarni amaldagi ta‘lim yondashuvlarini zamon talablariga mos holda o‗zgartirish 

va o‗zlashtirilgan nazariy bilimlarni amaliyotda qo‗llay olish ko‗nikmalarini rivojlantirish muhim 

ahamiyat kasb etadi. Bunda, zamonaviy ta‘lim tizimini rivojlantirish jarayonida didaktik 

imkoniyatlarini takomillashtirishda ularning faoliyatlarida kreativlik muammolariga yechim topish 

va amalga tatbiq etishda o‗qitishning zamonaviy interfaol metodlaridan foydalanish ko‗nikmalari 

muhim o‗rin egallaydi. Shu nuqtai nazardan ta‘lim-tarbiya jarayonida ta‘limning zamonaviy 

tendentsiyalarini ta‘lim tizimlariga samarali joriy etishga alohida e‘tibor qaratish zarur hisoblanadi. 

Mamlakatimizda  ta‘lim  sifatini  oshirishga  zamonaviy  talablar asosida  o‗quv  

dasturlarini,  o‗quv-metodik  adabiyotlar  majmualarini yangilash, o‗quv jarayoniga zamonaviy 

ta‘lim texnologiyalarini joriy etishga alohida  e‘tibor  qaratilmoqda. Jumladan, Prezidentimizning 

―2019-2021 yillarda O‗zbekiston Respublikasini innovatsion rivojlantirish strategiyasini tasdiqlash 

to‗g‗risida‖gi Farmonida ―Jamiyat va davlat hayotining barcha sohalari shiddat bilan 

rivojlanayotgani islohotlarni mamlakatimizning jahon sivilizatsiyasi yetakchilari qatoriga kirish 

yo‗lida tez va sifatli ilgarilashini ta‘minlaydigan zamonaviy innovatsion g‗oyalar, ishlanmalar va 

texnologiyalarga asoslangan holda amalga oshirishni taqozo etadi‖ deb alohida ta‘kidlangan.  

Uzluksiz ta'lim tizimida yuksak malakali, ijodkorlik va tashabbuskorlik qobiliyatiga ega, 

kasbiy va hayotiy muammolarni mustaqil hal qila oladigan, yangi texnika va texnologiyalarga tez 

moslanishga layoqatli kadrlarni tayyorlashda pedagogika sohasidagi bilimlardan foydalanish 

strategiyalarini takomillashtirishni taqozo etmoqda va zamonaviy sharoitda ta‘lim jarayonining 

barcha imkoniyatlariga ko‗ra shaxsni rivojlantirish, ijtimoiylashtirish va unda mustaqil, tanqidiy, 

ijodiy fikrlash qobiliyatlarini tarbiyalashga yo‗naltirilishi talab qilinmoqda. Maqsadimiz, oliy ta‘lim 

muassasalari professor-o‗qituvchilari,  ta‘lim  muassasalarining rahbarlari, ilmiy tadqiqotchilar, 

maktab o‗qituvchilari hamda ijodkor yoshlarni ilmiy  va  metodik  bahsga  chorlashdir. Mazkur 

ilmiy on-line  konferensiya  ham  ana shunday ishlarning bir qismi hisoblanadi. 

Xulosa  qilib  aytganda, ertangi kunimiz, kelajagimizning yanada porloq bo‗lishini 

belgilovchi omillar ko‗p, sabablar bisyor. Lekin ularning hech biri zamonaviy ta‘lim tizimini 

rivojlantirishga qaratilgan kreativ g‗oyalar, takliflar va yechimlarni bartaraf etmaslikni taqazo 

etolmaydi. Shunday ekan mazkur konferentsiyaning asosiy maqsadi ham barkamol avlodga ta‘lim 

berish va tarbiyalashdek muhim vazifalarni bajarishda ta‘lim  sifat  va  samaradorligini  oshirishga 

xizmat qilishiga ishonch bildirib qolamiz. 

 

U.Q.Maqsudov  

tahrir hay‟ati raisi  

НАВОИЙ НАСРИДА ФАНО ВА БАҚОГА МУНОСАБАТ 

          

        Maqsudov Husan O„ktamovich 

      “Azon kitoblari” kitoblari bosh muharriri 

            

 Навоий бир қатор насрий, илмий-тарихий, биографик ва эпик асарларида 

ўзи мутолаа қилган китобларни санаб ўтади. Улуғ мутафаккир шоир қайд этган 

эътирофлар, айниқса, унинг устози ва маслакдоши Абдураҳмон Жомий вафоти 

муносабати билан ѐзилган «Хамсат ул-мутаҳаййирин» ва Шарқда ўтган шайхлар 

ва сўфий зотлар ҳақида маълумот берувчи «Насойим ул-муҳаббат» сингари 

асарларидан ўрин олган. Навоий «Хамсат ул-мутаҳаййирин»да Абдураҳмон 

Жомий раҳбарлиги остида «Лавоеҳ», «Шарҳи рубоиѐт», «Лавомеъ», «Нафоҳат ул-

унс», «Ашиъа ул-ламаот», «Шавоҳид ун-нубувват», Хожа Убайдуллоҳ Аҳрорнинг 

«Рисолаи волидия», Хожа Муҳаммад Порсонинг «Қудсия», Хожа Абдуллоҳ 

Ансорийнинг «Илоҳийнома»си каби фалсафий-тасаввуфий асарларини мутолаа 

қилганини айтиб ўтади [1. 72–73-бетлар]. 

 «Насойим ул-муҳаббат»да эса жами 100 дан ортиқ китоб номлари зикр 

этилган бўлиб, улар орасида Ҳужривийнинг «Кашф ул-маҳжуб», Қушайрийнинг 

«Рисолайи Қушайрий», Суламийнинг «Табақот ус-суфия», Абдуллоҳ Ансорийнинг 

«Манозил ус-соирин», Муҳаммад бин Мунавварнинг «Асрор ут-тавҳид», Абу 

Исҳоқ Деҳлавийнинг «Асрор ул-авлиѐ» асарларини алоҳида санаб ўтиш мумкин 

[2. 14–19-бетлар].  

 Шу ўринда бир масалага алоҳида тўхталиб ўтмоқчимиз. Навоийнинг фано ва 

бақога қизиқиши шунчаки тасодиф бўлмаган. У ҳатто форсий шеърлари учун 

махсус Фоний тахаллусини қўллаган. Хўш, Навоий мазкур сўфиѐна 

тушунчаларнинг моҳиятини қачон ва қандай қилиб теран англай олган, ҳис 

қилган? Назаримизда, бу аввало, муҳит билан боғлиқ. Навоий таълим-тарбия олган 

ва камол топган муҳитда комилликка эришиш йўлидаги муҳим босқичлардан 

бўлган фано ва бақо тушунчаларига алоҳида эътибор билан қаралган ва мазкур 

тушунчалар маърифатнинг, ахлоқни тарбиялашнинг асосларидан бири сифатида 

кўрилган. Навоийнинг биографик характерган эга, шунингдек, фалсафий-ахлоқий 

асарлардаги фикрлар буни тўла тасдиқлайди. Биз шу ўринда ушбу асарлардаги 

фано ва бақога доир қарашларини Навоий яшаган муҳит билан нечоғли 

боғлиқлигини асослаш мақсадида уларни кўздан кечирамиз. 

 Навоийнинг сўфиѐна қарашларининг шаклланишида устоз-ҳаммаслаклари 

орасида Абдураҳмон Жомий ва Саййид Ҳасан Ардашерларнинг ўрни алоҳида, 

десак, муболаға бўлмайди. Буни зикр қилинган мутасаввиф шоирларга бағишлаган 

китобларда Навоийнинг ўзи ҳам алоҳида таъкидлайди. Жомий – улуғ олим, 

тасаввуф назариѐтчиларидан ва бу таълимот асосларини шеъру достонларида 

куйлаган, тарғиб этган шахс. Навоий пири Абдураҳмон Жомийнинг 

фазилатларини таърифлаганда «кошифи сирри Илоҳ» («илоҳиѐт сирларини 

кашшофи»), «муршиди аҳли тавҳид» («ваҳдат тарафдорларининг раҳнамоси»), 

«пири соликон» («тариқат аҳлининг пири»), «ҳодии роҳи фано» («фано йўлининг 

раҳнамоси») каби сифатларни келтиради [1. 103-бет]. Яъни Жомий оддий сўфий 

эмас, у пир, раҳнамо, одамларни маърифат сари бошловчи, маърифат чашмасидан 

баҳраманд бўлиб, шу чашма кўзини очган ориф. Шу таърифлардан англаш 

мумкинки, «Ҳодии роҳи фано» бўлмиш Жомий Навоийнинг сўфиѐна ҳаѐти ва 

ижодида алоҳида ўрин тутади. 

 Навоий таржимаи ҳолига алоқадор ушбу ҳаѐтий факт ўта аҳамиятлидир. 

Бундан шу маълум бўладики, улуғ шоир ѐшлигидаѐқ ўзига раҳнамо деб билган 

шахслар томонидан фақру фано тариқига (йўлига), умуман, сўфиѐна ҳаѐтга даъват 

этилган. Демак, фано мартабаси Навоий учун фақат анъанавий (китобий) ғоя эмас, 

балки ҳаѐтий маслак бўлган («Насойим ул-муҳаббат»ни варақлаш ўша даврнинг 

маънавий муҳитида ушбу маслак сезиларли ўрин тутганлигидан далолат беради). 

 Навоий умрининг сўнгги йилларида туркий тилда ―Лисон ут-тайр‖ 

достонини ѐзади. Мазкур асар фалсафий-тасаввуфий мавзуда яратилган бўлиб, 

улуғ форс-тожик адиби Фаридиддин Атторнинг ―Мантиқ ут-тайр‖ достонига 

жавобан ѐзилган. «Мантиқ ут-тайр» ҳам, «Лисон ут-тайр» ҳам мазмун-моҳиятига 

кўра тасаввуфий асарлардир. Уларнинг бош ғояси тасаввуф йўлига кирган 

кишининг, яъни соликнинг ҳақиқатга етиш йўлларини образли тасвирлаб бериш, 

бу йўлда дуч келинадиган руҳий-маънавий қийинчиликлардан уларни огоҳ этиш 

ва уларга бу қийинчиликларни енгиб ўтиш воситаларини кўрсатиб беришдан 

иборатдир. Бунда қушлар соликларнинг мажозий образлари, уларга бу 

қийинчиликларни енгиб ўтиш воситаларини кўрсатиб беришдан иборатдир. Бунда 

қушлар соликларнинг мажозий образлари, уларга хос характер-хусусиятлар эса 

инсонларга хос нуқсон ва камчиликлардир. Уларнинг табиати йўлнинг бошида, 

асосан, нуқсонли бўлади. Тариқат йўлини ўташ давомида эса улар бирин-кетин бу 

нуқсонлардан қутула борадилар ва шу йўл билан асл мақсадга яқинлашадилар. 

Ушбу нуқсонлар қаторида нафс измида бўлиш, мол-дунѐга, енгил-елпи ва 

жозибали ҳаѐтга муҳаббат, бир сўз билан айтганди, ўткинчи нарсаларга ҳавас 

кабиларни санаб ўтиш мумкин. 

 Маълумки, тасаввуф таълимотида солик асл мақсадга, яъни Ҳакка етиб 

бориши кўзда тутилади. Ҳаққа етиб бориш эса раҳбар-раҳнамо ва ѐки пири 

муршид орқали бўлади. Бинобарин, «Лисон ут-тайр»да Семурғ Ҳақ, Ҳудҳуд эса 

пир-муршиднинг символик образларидир [3. 155-бет]. Шу боисдан ҳам асарда 

тасаввуфда шаклланган тўғри йўл ҳақидаги қарашларнинг барчаси мана шу 

марказий образлар ҳисобланаган Семурғ ва Ҳудҳуд орқали ифода этилади. 

 Навоий «Лисон ут-тайр»да тариқатнинг Талаб, Ишқ, Маърифат, Истиғно, 

Ҳайрат, Тавҳид, Фақру фано сингари етти водийси таърифини келтиради. 

Еттинчи водий бўлмиш фақру фано водийсида ўзликдан воз кечиб, Симурғ билан 

бирлашиш, абадийликка қайтиш моҳияти мужассам. Навоий бунга шундай таъриф 

беради: 

 Мундин ўтса ўтруға келмас яно, 

 Йўл аро жуз водийи фақру фано.  

 Йўқ бу водий ичра жуз хомушлуқ, 

 Гунгу кар бўлмоғлиғу беҳушлуқ... 

 Ҳар неким қилсанг гумон топғон вужуд, 

 Буди йўқ, бу навъ эрур бори намуд. 

 Ғайри ҳақким, қодири барҳақдур ул, 

 Борча фоний, боқийи мутлақдур ул [4. 279-бет]. 

 Бундан ташқари, улуғ шоир достонда фано ва бақони тушунтириш учун 

денгиз ва унинг тўлқинлари мотивига мурожаат қилади. Оламдаги янгиланишлар 

ва йўқ бўлиб кетишлар денгизнинг мавжларига ўхшайди. Оламдаги мавжудлик ўз 

моҳиятига кўра тўлқиннинг умри ва кўриниши каби қисқа ва ранг-баранг. Тўлқин 

– олам, яъни фано тимсоли, денгиз – Ҳақ таоло, яъни бақонинг тимсоли. Оламнинг 

борлиғи – аслида мавҳум ва бақосиз бўлиб, Ҳақнинг ўзидан ўзга барча мавжудот 

фонийдир. Шу сабабдан, боқийликка етишмоқ учун фонийи мутлақ бўлмоқ керак. 

«Лисон ут-тайр» достони ҳамда форсий асарларига Навоий ўзига айнан «Фоний» 

тахаллусини танлагани ҳам ушбу тушунча шоирнинг асосий маслагига уйғун 

эканлигини англатади. 

